
1 Kennsluleiðbeiningar 

Námsefnið er fyrir frönsku í framhaldsskóla. Námsefnið hentar 

nemendum sem hafa öðlast byrjendagrunn í frönsku. Þyngdarstig hvers 

verkefnis getur verið sveiganlegt og leyfir framlagi nemenda að fara 

stigvaxandi með hverju verkefni eftir því sem færnin og geta þeirra eykst. Í 

aðalnámskrá framhaldsskóla (Menntamálaráðuneytið, 2011, bls.100-102) er 

gefin lýsing á þeirri þekkingu, leikni og hæfni sem einkennir nám í erlendum 

tungumálum. Þar er talin upp hæfni í færniþáttunum fjórum, hlustun, lestur, 

tal og ritun. Þar er lögð áhersla á þekkingu á menningu, mannlífi, siði, 

orðaforða, notkun málsins í samræðum, kurteisisvenjur, tjáningu, notkun á 

upplýsingatækni, skrif á texta og frásögn um ýmis málefni.  

Markmiðið með námsefninu er að hafa jákvæð áhrif á námshvata, þar sem 

nemendur fá tilfinningu fyrir menningunni sem tungumálið tengist. Þeir velja 

þær hliðar á þemanu sem þeir eru spenntir að fræðast um. Markmiðið er að 

öðlast aukinn orðaforða og framfarir í tjáningu. Námsefnið getur því hentað 

mismunandi getustigum. 

Órjúfanleg tengsl eru á milli tungumáls og menningar, siða og venja í 

landinu. Menningarlæsi eflist af því að kynnast öðrum menningarheimum 

betur þar sem menningin tvinnast inn í tungumálið og hefur áhrif á tjáskiptin. 

Menningarlæsi er einnig orðið mikilvægur hluti af lífsleikni í nútímasamfélagi 

og alþjóðasamskiptum þar sem viðeigandi tjáning og framkoma eru 

grundvöllur til farsælla samskipta. Kynning á menningunni á bak við hvert 

tungumál er hluti af því að efla menningarlæsi og telst því mikilvægur hluti 

framtíðarsýnar í námi nemenda.  

Námsefnið er þematengt þar sem frönsk menning, franskar venjur og siðir 

eru kynnt. Það gefur innsýn í hvert efni fyrir sig og er það nemandinn sem 

velur leiðina innan þemans út frá persónulegum áhuga. Hvert málefni gefur 

ótal möguleika sem einstaklingar geta haldið áfram að uppgötva í 

framtíðinni. Þar sem menning er í stöðugri þróun og í ótal myndum og því 

áhugavert að halda áfram að skoða og uppgötva á hvaða aldri sem er. Innan 

hvers menningarþema er þjálfun í færniþáttunum fjórum, hlustun, lestur, tal 

og ritun.  

Lestrartextarnir í námsefninu eru tvenns konar, samtalstexti og 

kynningartexti á menningarþemanu. Samtalstextinn endurspeglar daglegt tal 

á langage courant ásamt því að þar eru einnig nokkur samheitaorð úr 

langage familier kynnt. Langage familier er notað þegar fjölskyldumeðlimir, 

vinir og félagar tala saman á afslappaðri hátt. Þessi talsmáti tilheyrir langage 

courant og er samþykkt frjálslegra afbrigði af því.  

Verkefninu lýkur á æfingu með upplýsingaleit og einstaklingsmiðuðu 

ritunarverkefni eða munnlegri frásögn. Í hjálpargögnum er orðalisti sem 

nemendur geta nýtt sér ásamt leiðbeiningum um myndun einfaldra setninga, 

vefsíðu Bescherelle að tíðabeygingu franskra sagna og öðrum nytsamlegum 

vefslóðum um þemaefnin. Aðalmarkmiðið er að nemendur láti áhuga og 

fróðleiksfýsn ráða för og skoði og uppgötvi það sem gerir franska menningu 

áhugaverða og spennandi.  

Öll þemaverkefnin hafa svipaða uppbyggingu og er það gert til að auka 

öryggi nemandans þegar hann kannar nýjar slóðir. Kennslutíminn byrjar með 

kveikju að menningarþemanu sem tekið verður fyrir. Síðan stýrir kennarinn 

æfingum þar sem framburður, lestur, þýðingar, orðaforði, hlustun og tal er 

þjálfað, fyrst með samtalsæfingu og þar á eftir út frá kynningartexta um 

menningarþemað. Að lokum er kennarinn í hlutverki leiðbeinanda og 

aðstoðar nemendur eftir þörfum við lokaæfinguna. Kennarinn leiðir 

nemendur að lausnum á netinu eftir sem við á og aðstoðar við upplýsingaleit. 

Að vissu leyti má segja að öll verkefnin innan hvers þema séu kveikja þar sem 

mismunandi atriði innan þeirra höfða til hvers og eins og gefa hugmynd um 

atriði sem þeir vilja vita meira um og skoða í lokaæfingunni. 

 

Markmið: 

• að uppgötva og kynnast frönskum menningarheimi 

• að öðlast aukinn orðaforða  

• að þjálfa tal, ritun, lestur og hlustun 

• að öðlast stigvaxandi færni í tjáningu 

• að öðlast aukið menningarlæsi 

Námsmat er símat: 

• Mæting og virkni í tímum 

• Rafræn skil á ritun eða munnlegri frásögn þar sem megináhersla er 
lögð á framför í tjáningu fremur en málfræði og stafsetningu.  

• Dagbók 

Í byrjun annar er hægt að afhenda nemendum sjálfsmatseyðublað sem er 
að finna í hjálpargögnum ásamt sjálfsmatsramma til leiðbeiningar sem er úr 
Evrópsku Tungumálamöppunni. Viðmiðin í sjálfsmatsramma Evrópsku 

tungumálamöppunar (2006) sem Evrópuráðið hefur gefið út falla að 
þekkingu, leikni og hæfni í hæfniþrepunum þremur í aðalnámskrá 
framhaldsskóla (2011). 

